
Ni shahiri na jahara kuwa historia ya fasihi na taaluma za Kiswahli haiwezi kuelezwa
bila jina la M.M. Mulokozi kutajwa. Kwa hiyo, inatia moyo sana kuona kitabu hiki cha
kumuenzi Profesa huyu; hasa kwa vile aghalabu jadi ya kuwaenzi mashujaa wetu,
wawe wa kisiasa, kiuchumi, kitamaduni na kijamii kwa jumla, imekuwa ikihifadhiwa kwa
ajili ya waliotutoka tu.

Inatia moyo zaidi kuona kuwa wengi wa wachangiaji katika kitabu hiki ni vijana ambao
wameamua kushadidia jadi hii ya kuwaenzi watu waliotoa mchango mkubwa katika
maendeleo ya lugha hii kuu ya Afrika na fasihi yake. Ari ya kuona upya fulani katika
nyanja mbalimbali za lugha na fasihi ya Kiswahili inajitokeza katika kitabu hiki, hasa
kuhusu suala la nadharia. Mathalani, kuhusishwa kwa Ujumi wa Mtu mweusi na pia
Ubuntu kama ilivyofanyika katika Sura ya Tatu ya kitabu hiki ni dalili tosha kuwa vijana
wameanza kusaili, kuchokonoa, kulabizi, na kuuliza maswali kuhusu uhalali na ustahiki
wa kutumia nadharia ngeni na za nje ya Afrika katika kufanyia tafiti na kuchambulia
matokeo ya tafiti hizo za masuala ya Afrika.

Kitabu hiki ni hazina kuu ambayo haitamfanya msomaji amwelewe tu gwiji huyu vizuri
zaidi, bali pia ni buku litakalochochea mijadala ya masuala mbalimbali ya fasihi, lugha
na utamaduni wa Kiswahili na Kiafrika katika ngazi mbalimbali shuleni, vyuoni, na kwa
wasomaji na watafiti wa kawaida.

EE.M.K. Senkoro, Profesa wa Kiswahili, Chuo Kikuu cha Namibia, Windhoek, Namibia.

Chapisho hili la kipekee ni mchango maridhawa wa makala za kitaaluma zinazopiga
muhuri baraste za kiusomi alizopitia muadhama, mtaalamu na msomi wa Kiswahili,
Mugyabuso Mulokozi. Ni makala zinazocheua fikra pevu za wataalamu waliobobea
katika tasnia mbalimbali za bahari kuu ya Kiswahili. Ama kwa hakika, zao hili la
kitaaluma bila shaka litamlimbua sio tu limbukeni wa taaluma hii bali pia kumjuza mengi
mpenzi shadidi wa Kiswahili.

Clara Momanyi, Profesa wa Kiswahili, Chuo Kikuu cha Kikatoliki Afrika Mashariki,
Kenya.

Ulinganishi wa Kimsamiati Baina ya Kiswahili
Sanifu na Kimakunduchi

Mussa M. Hans

1. Utangulizi

Kumekuwa na mjadala endelevu kuhusu lahaja za Kiswahili
hususan idadi yake, namna zilivyoinukia na uvhusiano wake na
Kiswahili sanifu. Matokeo ya mjadala huo ni wataalamu
kutofautiana kuhusu idadi ya lahaja za Kiswahili, majina ya
lahaja hizo, namna zilivyoinukia na uhusiano wake na
Kiswahili sanifu. Mathalani, kuna baadhi ya wanaisimu kama
Massamba (2007) wanaamini kwamba hizi tunazoziona hivi
leo kama lahaja za Kiswahili zilianza kama lugha kamili za
Kibantu na kwamba lahaja hizi ziliinukia sawia katika maeneo
mbalimbali ya upwa wa Afrika Mashariki. Wataalamu wengine
kama Nurse na Spear (1985) wanaamini kwamba lahaja hizi
ziliinukia sehemu moja na baadaye kutawanyika katika
maeneo mbalimbali ya upwa wa Afrika Mashariki. Kuna
wataalamu wengine pia, wanaeleza kwamba baadhi ya lahaja
kama Kimakunduchi zinafanana zaidi na lugha nyingine za
Kibantu kuliko zinavyofanana na Kiswahili sanifu (taz. k.m.
Massamba, 2007).

